
Aŭstralio               Elektraj motorvagonoj por Adelajdo kaj ĉirkaŭaĵo

Sudaŭstralia registaro mendis ĉe firmao Bombardier Transportation 22 novajn trivagonajn elektrajn kombinaĵojn A-City. Ili estos konstruataj en entreprenoj en urbo Dandenong en aŭstralia ŝtato Viktorio kaj en urbo Maryborough en Kvinlando. La motorvagonojn oni planas ekspluati en aglomerzona trafiko en Adelajdo ekde jaro 2013. Kosto de la kontrakto estas 269 milionoj da aŭstraliaj dolaroj (ĉirkaŭ 197 milionoj da eŭroj). La vagonkombinaĵoj kun po 240 sidlokoj uzas trakcian sistemon Mitrac kaj boĝiojn Flexx.

Aŭstrio                   Ekipaĵmodifo en duaklasa bufedvagono en Railjet

Kompanio ÖBB – laŭ informo en gazeto Eisenbahn Österreich – repritraktis ekipaĵon en bufedvagonoj en siaj trajnkompletoj Railjet. Koncepto de bufedo kun malgrandaj tabloj onidire ne proponas al pasaĝeroj en la 2a klaso sufiĉan komforton por manĝado, kaj alporto de varmaj manĝaĵoj al sidlokoj ne ĉiam estas optimuma. Pro tio per investo po 40 mil eŭroj por vagono oni rearanĝos internaĵon en la jam ekzistantaj trajnkompletoj (37) kaj estos aranĝataj po 14 sidlokoj kiel en restoracivagono. En la 1-a klaso oni plu donos priservon al sidlokoj de la vojaĝantoj. 

Britio                           Ĉu Mercury fariĝos brita ikono?

Elstara brita dezajna firmao Priestmangoode prezentis studon de nova grandrapida motorvagonkombinaĵo kun nomo Mercury. Tiu ĉi nova kombinaĵo fariĝu nova prestiĝa „flagŝipo“ de Britio, kiel el vidpunkto de dezajno, tiel el propraj konstrukciaj plenumo kaj teknologio. La vagonkombinaĵo estas 400 m longa kaj karakteriza per esprimoplena fruntparto – laŭdire temas pri la plej longa „nazo“ en la mondo. La vagonoj tiumaniere sekvu tradicion de famaj produktoj, kiuj estas aviadiloj Concorde aŭ ruĝaj duetaĝaj aŭtobusoj.

Ĉeĥio                         Fervoja industrio anoncas plivigligon

El donitaĵoj de Asocio de Fervoja Industrio rezultas, ke enspezoj de ĉeĥaj entreprenoj de la fervoja industrio kreskis en 2010 je sep miliardoj, do al 71 miliardoj da ĉeĥaj kronoj (preskaŭ 3 miliardoj da eŭroj). Post granda malkresko en jaro 2009 la fervoja industrio denove registras plivigligon. II ramen ne atingas la celon de kresko proksimume je 4 miliardoj de la rezulto el la jaro 2008. Ĝenerala kunveno de ACRI konstatis, ke kreskon de la enspezoj unuavice plenumas eksporto. Al la plej grandaj entreprenoj en la fako apartenas Škoda Transportation, kiu sukcesis per siaj vagonoj CityElefant en Ukrainio aŭ per tramoj en Latvio. Alia elstara entrepreno estas Bonatrans, kies produktado de fervojaj radoj kaj radaksoj por 95 procentoj estas eksportataj. Aliflanke la kompanio CZ LOKO sukcesis en rusa merkato.

Francio                           Afiŝa kampanjo de sindikatoj estas laŭleĝa

Franca kompanio SNCF malvenkis en proceso kontraŭ sia propra entreprena konsilio, kiun ĝi akuzis pro kalumnioj kaj postulis juĝan malpermeson de tutŝtata afiŝa kampanjo. La entreprena konsilio SNCF, regata fare de fervojaj sindikatoj CGT, gvidis kampanjon kun preskaŭ mil afiŝoj, por protesti kontraŭ laŭdira malzorgado de fervoja vartrafiko. „Ĉiutage oni mortigas parton da fervoja trafiko“ anoncas slogano tra bildo kun trapafita cisternvagono. Antaŭ ĝi estas bildigita ellasvalvo similanta al armilo kun logo SNCF.

Germanio                           Riparoj sur fervoja linio Berlino – Hanovro

Lundon, la 11an de aprilo 2011 komenciĝis riparoj sur grandrapida fervoja linio Berlino – Hanovro. Ĝis fino de aŭgusto 2011 oni ŝanĝas pli ol 130 milojn da ŝpaloj kaj renovigas 186 km da trakoj. La trafiko estas organizata nur sur unu trako. Pro tiu ĉi kialo de konstrulaboroj oni reduktis rapidon de 250 al 120 km/h, kio postulis ŝanĝojn en horaroj. La vojaĝtempo de trajnoj ICE estis portempe plilongigita proksimume pri 30 minutoj.

Italio                                    Kiel ricevi sekurigateston ĝustatempe?

Komencanta operatoro de grandrapida trafiko Nuovo Transporto Viaggiatori (NTV) fondis Unuiĝon kun pliaj privataj ekspluatantoj kun malferma aliro en fervojreton, cele pligrandigi sian influon al la ŝtate posedata kompanio Ferrovie dello Stato, kiun ĝi suspektas pro diskriminacio. NTV ja devas prezenti sian sekurigateston jam en aŭgusto, ne en decembro. Laŭ interkonsento el la jaro 2008 ja estas laŭdire klare, ke la ateston oni devas prezenti nur antaŭ fino de la jaro post fino de certifiko de siaj trajnoj.

Korea Respubliko               Ambicia plano por modernigi fervojreton

Ministerio de tero, trafiko kaj maristaro en Korea Respubliko prezentis planon por konstruo de enŝtata grandrapida trafikreto kaj modernigotaj fervojlinioj, kiu ebligos, ke distanco inter grandurboj estu malpli ol 90 minutoj da trafiktempo ĝis la jaro 2020. La totala fervojreto estos plilongigata de 3557 al 4934 km. Unuopaj liniopartoj, konvenaj por rapido 230 km/h kaj eĉ pli granda estos atingataj per kombino de nova konstruo kaj modernigo de liniolongo de nuntempaj 369 al 2362 km. Ĉirkaŭ 79 procentoj de la fervojreto konsistas el dutrakaj linioj.

Pollando                                Navedvagona trafiko konkurencas al kamionoj

Ekspeda entrepreno Rohling Suus proponas novan trajntrafikon kun navedaj varvagonoj en kombinita trafiko el silezia Gliwice al konteneraj terminaloj de marhavenoj Gdansko kaj Gdynia. La entrepreno informas, ke la trajnparo trafikas ĉiutage kaj ofertas lokon por pli ol 80 dudekfutaj konteneroj (TEU). En Gdynia estas priservata terminalo BCT (Baltic Container Terminal), kaj en Gdansko terminaloj DCT kaj GTK. Veturtempo estas kalkulata je 14 horoj kaj tiel kapablas konkurenci al kamionoj. La entrepreno Rohling Suus fariĝis finance sendependa kompanio ekde la jaro 2006.

Slovakio                                    Oni serĉas kompanianon por revitaligo de fervojstacioj

Slovaka infrastruktura kompanio ŽSR anoncis fine de marto 2011 publikan komercan konkurson por revitaligo de fervojaj stacioj Trenčín, Prievidza kaj Žilina. Celo de la konkurso estas akiri kompanianon el sfero de privata sektoro, kiu revitaligu la menciitajn staciojn kaj akiru tiel rajton uzi ĉi tieajn komercajn spacojn. Temas pri parto de projekto kun nomo „Moderna stacio“. ŽSR supozas elekti ĝis fino de 2011 ankaŭ pliajn staciojn, por kiuj ĝi provos akiri privatajn investantojn.

Svisio                                         Kvin milionoj da veturiloj en Furka-tunelo

Fine de marto 2011 estis transportita jam kvinmiliona kliento de la servo Autoverlad – navedvagona transporto de ŝoseaj veturiloj tra Furka-tunelo. Trajnoj komencis transporti aŭtomobilojn la 25an de junio 1982 post dekjara konstruado de la tunelo. En unua jaro estis transportataj 87 mil da ŝoseaj veturiloj. En rekorda jaro 2010 tio estis jam 225 mil da veturiloj. Transporto de aŭtomobiloj tra Furka-tunelo estas la plej rapida transporto inter Valezo kaj centra Svisio. Trajnveturo tra la tunelo 15,4 km longa daŭras nur 15 minutojn.

Ukrainio                                        Vartrafiko kun pli altaj impostoj

Ukraina registaro decidis pri traira plialtigado de impostoj por vartrafiko sur fervojlinioj. Kvankam baza tarifo restas senŝanĝa, ekde 1-a de marto ĝis fino de 2011 oni monate plialtigas tielnomatan korektigajn koeficientojn, aperigitaj en tarifa manlibro, nome je 2,2 procentoj, escepte de nutraĵoj. Ukraina ministerio de trafiko kalkulas kun tio, ke tiu ĉi aranĝo plialtigos ŝtatenspezojn proksimume je 400 milionoj da eŭroj.

